TAJUK KHUTBAH JUMAAT

Siri: 36 /2024

MALAYSIA BERDAULAT
TANGGUNGJAWAB BERSAMA

6 September 2024

Bersamaan

2 Rabiulawal 1446

DIKELUARKAN OLEH:

JABATAN HAL EHWAL AGAMA
TERENGGANU

PERINGATAN:

Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.




KHUTBAH PERTAMA

Saudara Muslimin yang dikasihi Allah swt

Sentiasalah kita mengabdikan diri kepada Allah swt dengan penuh
ketagwaan kepadaNya, mendidik diri dalam melaksanakan titah perintahNya
dan meninggalkan semua laranganNya. Berwaspadalah terhadap segala
gangguan dan ujian yang menjejaskan nilai keimanan kita kepada Allah
SWT dengan melazimi sunnah Baginda Nabi saw yang diwariskan kepada

umatnya.

Seterusnya marilah kita bersama menghayati khutbah Jumaat pada hari ini

yang bertajuk:

“MALAYSIA BERDAULAT: TANGGUNGJAWAB BERSAMA”

Hadirin yang dirahmati Allah,

Tahun 2024 ini merupakan tahun ke 67, Malaysia dilepaskan daripada

belenggu campur tangan kuasa asing yang telah menguasainya kira-kira

446 tahun. Tempoh yang amat lama itu telah menyaksikan pelbagai bentuk
kehinaan, kesengsaraan, serta kehilangan aset tanahair dan warisan

bangsa.

Kita sewajibnya bersyukur atas nikmat kemerdekaan ini dengan berusaha
mengislahkan diri, keluarga, masyarakat dan negara daripada terpedaya
dengan arus budaya dan peradaban asing yang bertentangan dengan

ajaran Islam.

Rib’ie bin ‘Amir RA ( »\ o ) telah menterjemahkan makna kemerdekaan
yang sebenar dengan katanya:

"Allah telah membangkitkan kami, supaya mengeluarkan sesiapa yang
dikehendakiNya daripada pengabdian kepada sesama hamba, kepada
pengabdian hanya kepada Allah, dari kekejaman kepada keadilan Islam,

dari kehidupan dunia yang sempit kepada keluasan dunia dan akhirat".

Selain itu, kemerdekaan diri bermula apabila kita berjaya menunduk dan
menewaskan keinginan hawa nafsu yang sentiasa menjauhkan Kkita

daripada suruhan Allah swt dan ajaran Nabi saw.
Diriwayatkan daripada Abdullah bin ‘Amr RA, Baginda saw telah bersabda:

Maksudnya: "Tidak sempurna iman seseorang kamu sehinggalah
kehendak nafsunya mengikut syariat yang aku bawa". [Hadis riwayat al

Baihaqi]



Saudara yang dirahmati Allah,

Walaupun kemerdekaan negara itu manis dan menggembirakan diri semua
rakyat, akan tetapi pengorbanan jiwa, tenaga, sumbangan idea dan harta

terus diperlukan untuk memantapkan kemerdekaan negara.

Pembangunan kendiri setiap rakyat terutama generasi muda yang
dimantapkan jiwa-raganya amat diperlukan pada setiap ketika bagi
mempertahankan negara. Mereka adalah benteng yang kukuh, dapat
menghalang sebarang anasir yang merosakkan nilai kebebasan dan
ketenteraman agar tidak mampu merobek kesatuan bangsa ini dan

menyerap masuk ke dalam diri masyarakat dan kepimpinan negara.

Muslimin yang budiman,

Sejarah umat Islam terawal adalah contoh paling tepat untuk melihat
perubahan positif dan keberkesanan kemerdekaan yang dibawa oleh

Rasulullah saw.

Dunia menyaksikan satu perubahan paling hebat dalam sejarah peradaban
manusia. Masyarakat Arab yang bergelumang dengan cara kehidupan
jahiliah pada zaman itu telah berubah menjadi suatu umat yang bertamadun

lagi perkasa.

Perlakuan buruk dan segala macam krisis sosial, ekonomi dan kehidupan
yang tidak teratur telah diganti dengan perlakuan yang berprinsipkan wahyu
llahi.

Semua itu adalah hasil kemerdekaan hidup di bawah cahaya Islam yang
amat bertepatan dengan fitrah manusia yang secara nalurinya

menginginkan kebaikan.



Sidang jumaat yang dirahmati Allah,

Semua warga berkewajipan untuk meleraikan sebarang persengketaan
yang berlaku, menguatkan jati diri dan bangsa dalam meneguhkan kesatuan
ummat serta menjauhi sebarang kefahaman salah dan unsur perpecahan

yang bakal menggugat kestabilan jiwa bangsa negara ini.

Sikap suka membuka rahsia negara kepada musuh, terpedaya dengan
bayaran dan ganjaran demi menjual aset tanahair dan sikap tidak acuh
kepada pertahanan negara merupakan racun yang dapat memusnahkan
nilai diri dan menghancurkan negara. Firman Allah dalam surah al-Anfal,

ayat 27:

Maksudnya: Wahai orang yang beriman! Janganlah kamu mengkhianati
(amanah) Allah dan Rasul-Nya, dan (janganlah) kamu mengkhianati

amanah-amanah kamu, sedang kamu mengetahui (salahnya).

Muslimin sekalian,

Khatib menyeru kepada semua jamaah, marilah kita sebagai warga negeri
dan negara yang tercinta ini, berikanlah perhatian dan tenaga terhadap
mengukuhkan kemerdekaan negara ini, teruskan mencintai keamanan dan
perpaduan sesama rakyat dengan mengeratkan silaturrahim, mendokong
agenda negara dalam mencapai kegemilangan yang berlandaskan kepada
kehendak Allah swt dan RasulNya saw. Mudah-mudahan kita dikasihi Allah

sentiasa. Aamiin...ya Rabbal ‘Alamiin.

Maksudnya: Dan hendaklah ada di antara kamu satu puak yang menyeru
kepada kebajikan, dan menyuruh berbuat segala perkara yang baik, serta
melarang daripada segala yang salah. Dan mereka yang demikian ialah

orang yang berjaya. (Surah Ali 'Imran : Ayat 104)

Sidang Jumaat yang dikasihi.

Berbaktilah kepada Allah SWT dan jagalah setiap gerak geri dan tutur kata.
Setiap tindakan yang dilakukan dan setiap perkataan yang diucapkan pasti
akan dicatat oleh malaikat. Sesungguhnya setiap manusia akan diserahkan
buku amalan masing-masing pada hari Akhirat nanti, dan ketika itu setiap
yang tercatat dalam buku amalan tidak dapat diubah dan tak dapat dipinda
lagi. Mudah-mudahan dengan peringatan ini, kita akan menjadi hamba Allah
yang mendapat rahmat serta keampunan-Nya dan dimasukkan ke dalam

syurga bersama kekasih kita Nabi Muhammad SAW.

Begitu juga, marilah kita memperbanyakkan ucapan selawat dan salam
kepada Rasulullah SAW sebagaimana firman Allah dalam surah al-Ahzab

ayat 56:

Ya Allah,
Kami memohon hidayah dan petunjuk ke jalan kebenaran. Tetapkanlah iman

kami di dalam agama-Mu. Basahilah lidah kami dengan bacaan al-Quran dan
zikir kepada-Mu. Jadikanlah akhlak junjungan besar Nabi Muhammad SAW
sebagai ikutan kami. Pereratkanlah hubungan sesama kami, saling

bekerjasama dan bantu membantu dalam kebajikan dan taqwa.

Ya Allah

Jadikanlah negeri ini negeri yang aman, maju lagi diberkati. Bukakanlah
pintu-pintu rezeki dari segala penjuru. Kurniakanlah kepada kami nikmat
kesejahteraan yang berterusan. Jauhkanlah negeri kami ini daripada segala

malapetaka, musibah dan apa jua kemurkaan-Mu.

Ya Allah,

Anugerahkan pertolongan dan bantuanMu untuk saudara kami di Palestin.
Berikanlah ketabahan dan kekuatan kepada mereka dalam menghadapi
kekejaman rejim zionis. Peliharakanlah bumi Baitul Maqdis dan seluruh

saudara kami di sana.

